
REPUBLIKA E SHQIPËRISË 

KOMISIONI I PROKURIMIT PUBLIK 

 

 

VENDIM 

K.P.P. 686/2019 

 

Komisioni i Prokurimit Publik, i përbërë nga: 

 

Evis Shurdha  Kryetar 

Enkeleda Bega Nënkryetar 

Vilma Zhupaj  Anëtar 

Lindita Skeja  Anëtar 

Merita Zeqaj  Anëtar 

 

 

Në mbledhjen e datës 30.10.2019, shqyrtoi ankesën me: 

 

Objekt: Shfuqizimin e vendimit të KVO-së për kualifikimin e ofertës të 

operatorit ekonomik “Albdesign PSP” sh.p.k., në proçedurën e 

prokurimit, “Kërkesë për propozim – Marrëveshje kuadër”, me 

objekt ”Botime, printime dhe materiale shtypshkrimi për Spitalin 

Universitar të Traumës”, me nr. REF-24231-05-28-2019, me fond 

limit për njësi 6,705.07 lekë (pa TVSH) dhe vlerë të pritshme të 

kontratave 4,163,734 lekë (pa TVSH), zhvilluar në datën 13.08.2019, 

nga autoriteti kontraktor, Agjencia e Blerjeve të Përqendruara.  

 

Ankimues:   Operatori ekonomik “Rama Graf” sh.p.k. 

Adresa: Lagjia “5 Maji”, pranë Ekonomikut, Elbasan. 

 

Autoriteti Kontraktor:       Agjencia e Blerjeve të Përqendruara 

Adresa: Sheshi “Skënderbej”, nr. 3, Tiranë. 

 

Subjekt i interesuar:  Operatori ekonomik “Albdesign PSP” sh.p.k. 

Adresa: Rr.”Cerciz Topulli”, nr.17, Kashar, Tiranë 

  

Baza Ligjore: Ligji nr. 9643 datë 20.11.2006 “Për Prokurimin Publik” neni 19/1 e 

vijues, Vendimi i Këshillit të Ministrave nr. 914 datë 29.12.2014 “Për 

miratimin e rregullave të prokurimit publik”, i ndryshuar, Vendimi i 

Komisionit të Prokurimit Publik nr. 596/2018, datë 12.09.2018 “Për 

miratimin e rregullave “Për Organizimin dhe Funksionimin e 

Komisionit të Prokurimit Publik”. 

Komisioni i Prokurimit Publik, pasi dëgjoi relatorin e çështjes, shqyrtoi parashtrimet me shkrim të 

ankuesit, dokumentacionin e paraqitur nga autoriteti dhe pasi diskutoi çështjen në tërësi, 

 

 

Vëren: 

I 

 

Vlerësimi paraprak 

 

I.1. Pas shqyrtimit paraprak të ankesës dhe të dokumentacionit të dërguar nga operatori ekonomik 

ankimues dhe autoriteti kontraktor, Komisioni i Prokurimit Publik konstatoi se, mbështetur në pikën 

1 të nenit 63 të ligjit nr. 9643, datë 20.11.2006 “Për prokurimin publik”, i ndryshuar, operatori 

ekonomik ankimues kanë prima facie interes në këtë procedurë prokurimi dhe për këtë arsye 

legjitimohet për të paraqitur ankesë në lidhje me të. 

 

I.2. Operatori ekonomik ankimues ka paraqitur fillimisht ankesë pranë autoritetit kontraktor dhe, më 

pas, ka paraqitur ankesë, pranë Komisionit të Prokurimit Publik, si organi më i lartë në fushën e 

prokurimeve, që shqyrton ankesat për procedurat e prokurimit, në përputhje me kërkesat e 

percaktuara në ligjin nr. 9643, datë 20.11.2006 “Për prokurimin publik”.  

 

I.3. Ankimuesi ka respektuar afatet ligjore të paraqitjes së ankesës pranë autoritetit kontraktor dhe 

Komisionit të Prokurimit Publik. 

Në këto kushte Komisioni i Prokurimit Publik mori në shqyrtim në themel objektin e ankesës të 

operatorit ekonomik ankimues. 

 

II 

Rrethanat e çështjes 

 

II.1 Në datën 29.05.2019, në sistemin e prokurimeve elektronike është publikuar procedura e 

prokurimit, “Kërkesë për propozim – Marrëveshje kuadër”, me objekt ”Botime, printime dhe 

materiale shtypshkrimi për Spitalin Universitar të Traumës”, me nr. REF-24231-05-28-2019, me 

fond limit për njësi 6,705.07 lekë (pa TVSH) dhe vlerë të pritshme të kontratave 4,163,734 lekë (pa 

TVSH), zhvilluar në datën 13.08.2019, nga autoriteti kontraktor, Agjencia e Blerjeve të 

Përqendruara.  

II.2 Në datën 13.08.2019, autoriteti kontraktor ka zhvilluar procedurën e prokurimit. 

II.3. Në datën 16.08.2019, autoriteti kontraktor ka njoftuar operatorët ekonomikë pjesëmarrës, me 

anë të sistemit të prokurimeve elektronike (S.P.E.), mbi rezultatet e vlerësimit të Komisionit të 

Vlerësimit të Ofertave, ku rezulton si më poshtë vijon:  

 

1. “Albdesign PSP” sh.p.k.      1,574.40 lekë, Kualifikuar; 

2. “Rama Graf” sh.p.k.         2,869.00 lekë, Kualifikuar; 

3. “Kristalina - KH” sh.p.k.              4,242.60 lekë, Skualifikuar; 

4. “Adel Co” sh.p.k.               4,427.05 lekë, Kualifikuar; 

5. “Sh.B.Sh. Morava” sh.p.k.              5,698.30 lekë, Kualifikuar; 

II.4.Në datën 21.08.2019, operatori ekonomik “Rama Graf” sh.p.k. ka paraqitur fillimisht ankesë 

pranë autoritetit kontraktor duke kundërshtuar vendimin e autoritetit kontraktor për kualifikimin e 

ofertës të paraqitur nga operatori ekonomik “Albdesign PSP” sh.p.k., në procedurën e prokurimit 

objekt shqyrtimi. 

 

II.5. Nga verifikimet e kryera në dokumentacionin e paraqitur pranë KPP, me anë të shkresës Nr. 

1456/2 Prot. datë 23.08.2019, autoriteti kontraktor i ka kthyer përgjigje operatorit ekonomik 

ankimues “Rama Graf” sh.p.k., duke mos e pranuar ankesën e paraqitur prej tij. 

 

II.6.Në datën 02.09.2019, operatori ekonomik “Rama Graf” sh.p.k. ka paraqitur ankesë pranë 

Komisionit të Prokurimit Publik me të njëjtin objekt me ankesën e dorëzuar pranë autoritetit 

kontraktor, për procedurën e prokurimit objekt shqyrtimi, duke argumentuar si më poshtë vijon: 

“[...]Operatori Ekonomik “ALBDESIGN PSP”, ka paraqitur një ofertë ekonomike tërësisht dhe 

anomalisht të ulët. Fondi i marrëveshjes kuadër i përcaktuar në DST për këtë procedurë prokurimi 

është shumatorja e çmimeve për një 6,705.07(gjashtë mijë e shtatëqin e pesë pikë zero shtatë) lekë 

pa TVSH. Thënë ndryshe kjo ofertë është 77% më e ulët se vlera e fondit limit si dhe 64% më e ulët 

se mesatarja e ofertave të vlefshme të të gjithë operatorëve ekonomik pjesëmarrës, mesatarja e të 

cilave është me vlerën 3642(tremije e giashteqinde e dyzete e dy (pa TVSH). Mjaftojmë vetëm këto 

vlera të dhëna matematikore që kjo ofertë ekonomike e paraqitur nga operatori ekonomik 

“ALBDESIGN PSP” të konsiderohet e pa pranueshme. 

Gjithashtu sqarimi dhe nga operatori ekonomik “ALBDESIGN PSP” drejtuar AK nuk është aspak i 

saktë, pasi ka patur detyrimin ligjor që të prezantoj me dokumentacion provues zgjidhjet teknike të 

kostove për çdo artikuj sipas zërave të kërkuara nga AK, por nuk është bërë analizë ekonomike për 

të gjithë zërat e kërkuara nga AK dhe nuk janë marrë parasysh sasitë e pritshme të artikujve sipas 

DST(sipas shtojcës 10, sasia dhe grafiku i lëvrimit) për realizimin e shërbimit në sasi dhe cilësi 

sipas standarteve të kërkuar dhe me çmimin konkurues të ofertuar. Siç mund të vërehet lehtësisht, 

më shumë se 50% të artikujve të kërkuar nga DST nuk mund të realizohen. 

Në përgjigjen e ankesës sonë të dates 21.08.2019 që Autoriteti kontraktor: Agjencia e e Blerjeve të 

Përqëndruara që na ka dërguar më datë 23.08.2019 tregon që sqarimi i dhënë nga ana e operatorit 

ekonomik “ALBDESIGN PSP”, është i gabuar dhe jo i saktë, veçanërisht në pikat “ a” dhe në 

pikën “ c” të saj. 

Në pikën a. për analizën e kostove, ku në referim të gërmës ç, neni 56 pika 2, të Ligjit nr. 9643, datë 

20,11,2006” për Prokurimin Publik” i ndryshuar pasi provueshmëria i këtij kriteri është esenciale 

për të garantuar AK për realizimin e shërbimit sipas standarteve në cilësi, sasi dhe me çmimin 

konkurues të ofertuar vërejmë se nuk është bërë një analizë ekonomike për të gjithë zërat e veçanta 

të artikujve të kërkuara nga AK dhe nuk janë marë parasysh sasitë e pritshme të artikujve sipas 

DST. 

Në pikën c. origjinaliteti i mallrave apo të shërbimeve; mendojmë se nuk është i saktë argumentimi 

sipas operatorit ekonomik “ALBDESIGN PSP”, që origjinaliteti i mallrave varet nga vendndodhja 

e kryerjes së aktivitetit ekonomik, me këtë rast në Tiranë. Argumentimi i dhënë sa i pa kuptimtë 

qesharak dhe ofendues për të gjithë operatorët e tjerë ekonomik që operojnë jashtë Tiranës dhe nuk 

janë paraqitur sqarime dhe dokumentacion i plotë që të vërtetojë origjinalitetin e mallrave apo 

shërbimeve, duke treguar se kjo oferte nuk garanton realizimin në cilësi dhe sasi të kontratës në të 

gjithë elementët e saj. 

Duke patur parasysh mosargumentimin të pikës a dhe c dhe të një preventivi të saktë, duke mos 

paraqitur provat shkresore bindëse siç janë kërkuar nga ky operator ekonomik “ALBDESIGN 

PSP”, nuk është e rregullt me të gjithë elementës e saj që të garantoj ë realizimin e kësaj 

kontrate[...]” 

 

II.7.Në datën 16.09.2019, autoriteti kontraktor me anë të shkresës nr.1537/1prot., datë 12.09.2019, 

ka dorëzuar pranë Komisionit të Prokurimit Publik informacionin e kërkuar në lidhje me 

procedurën e prokurimit të sipërcituar. 

 

 

III 

Komisioni i Prokurimit Publik 

 

pas shqyrtimit të ankesës, dhe  kërkesës të operatorit ekonomik ankimues, 

 

Arsyeton: 

 

III.1.Lidhur me pretendimin e operatorit ekonomik ankimues “Rama Graf” sh.p.k. mbi kualifikimin 

e ofertës të paraqitur nga operatori ekonomik “Albdesign PSP” sh.p.k. me argumentin: 

“[...]Operatori Ekonomik “ALBDESIGN PSP”, ka paraqitur një ofertë ekonomike tërësisht dhe 

anomalisht të ulët. Fondi i marrëveshjes kuadër i përcaktuar në DST për këtë procedurë prokurimi 

është shumatorja e çmimeve për një 6,705.07(gjashtë mijë e shtatëqin e pesë pikë zero shtatë) lekë 

pa TVSH. Thënë ndryshe kjo ofertë është 77% më e ulët se vlera e fondit limit si dhe 64% më e ulët 

se mesatarja e ofertave të vlefshme të të gjithë operatorëve ekonomik pjesëmarrës, mesatarja e të 

cilave është me vlerën 3642(tremije e giashteqinde e dyzete e dy (pa TVSH). Mjaftojmë vetëm këto 

vlera të dhëna matematikore që kjo ofertë ekonomike e paraqitur nga operatori ekonomik 

“ALBDESIGN PSP” të konsiderohet e pa pranueshme. Gjithashtu sqarimi dhe nga operatori 

ekonomik “ALBDESIGN PSP” drejtuar AK nuk është aspak i saktë, pasi ka patur detyrimin ligjor 

që të prezantoj me dokumentacion provues zgjidhjet teknike të kostove për çdo artikuj sipas zërave 

të kërkuara nga AK, por nuk është bërë analizë ekonomike për të gjithë zërat e kërkuara nga AK 

dhe nuk janë marrë parasysh sasitë e pritshme të artikujve sipas DST(sipas shtojcës 10, sasia dhe 

grafiku i lëvrimit) për realizimin e shërbimit në sasi dhe cilësi sipas standarteve të kërkuar dhe me 

çmimin konkurues të ofertuar. Siç mund të vërehet lehtësisht, më shumë se 50% të artikujve të 

kërkuar nga DST nuk mund të realizohen. Në përgjigjen e ankesës sonë të dates 21.08.2019 që 

Autoriteti kontraktor: Agjencia e e Blerjeve të Përqëndruara që na ka dërguar më datë 23.08.2019 

tregon që sqarimi i dhënë nga ana e operatorit ekonomik “ALBDESIGN PSP”, është i gabuar dhe 

jo i saktë, veçanërisht në pikat “ a” dhe në pikën “ c” të saj [...]”, Komisioni i Prokurimit Publik 

vëren se: 

 

III.1.1. Në nenin 56 të ligjit nr.9643 datë 20.11.2006 “Për Prokurimin Publik”, i ndryshuar 

parashikon se: “[…] 1. Kur autoriteti kontraktor vëren se një ose më shumë oferta për kontratat e 

mallrave, punëve apo shërbimeve janë anomalisht të ulëta, ai, përpara se të vazhdojë me procesin e 

vlerësimit të ofertave, i kërkon operatorit ekonomik përkatës të paraqesë me shkrim dhe brenda 3 

ditëve pune shpjegime për elemente të veçanta të ofertës, për:  

a) anën ekonomike të metodës së ndërtimit, procesit të prodhimit ose të shërbimeve të ofruara;  

b) zgjidhjet teknike të ofruara dhe/ose ndonjë kusht favorizues të jashtëzakonshëm, që ka ofertuesi 

për kryerjen e punimeve, për furnizimin e mallrave apo të shërbimeve;  

c) origjinalitetin e punëve, mallrave apo të shërbimeve, të propozuara nga ofertuesi;  

ç) zbatueshmërinë e detyrimeve, që lidhen me mbrojtjen në punë dhe kushtet e punës, në vendin ku 

do të kryhet puna, shërbimi apo ku do të sigurohet furnizimi.  

2. Autoriteti kontraktor i verifikon këto elemente duke u këshilluar me ofertuesin dhe në bazë të 

informacionit të paraqitur. Autoriteti kontraktor mund ta refuzojë ofertën, kur edhe pas shqyrtimit 

të infomacionit të paraqitur nga ofertuesi, nuk bindet se ajo është e rregullt në të gjitha elementet e 

saj[…]”.  

 

III.1.2. Në nenin 66 pika 5 të VKM nr.914 datë 29.12.2014 për “Miratimin e rregullave të 

Prokurimit Publik”, i ndryshuar parashikon se: “Pas korrigjimit të gabimeve aritmetike, komisioni i 

vlerësimit të ofertave verifikon nëse ofertat e vlefshme janë ose jo me çmim anomalisht të ulët sipas 

formulës së përcaktuar në dokumentet standarde të tenderit. Përllogaritja e ofertës anomalisht të 

ulët bëhet në mënyrat e mëposhtme: Në rastin kur janë të vlefshme dy ose më pak oferta, në 

përputhje me nenin 56 të LPP, oferta vlerësohet anomalisht e ulët kur ajo është ulur më shumë se 

25% e fondit limit të përllogaritur. Në rastin kur janë të vlefshme tre ose më shumë oferta, në 

përputhje me nenin 56 të LPP, oferta vlerësohet anomalisht e ulët nëse vlera e saj do të jetë më e 

vogël se 85% e mesatares së ofertave të vlefshme. Nëse një apo disa oferta vlerësohen si anomalisht 

të ulëta, komisioni I vlerësimit të ofertave duhet të kërkojë sqarime nga ofertuesit, përpara se të 

marrë vendim për kualifikimin ose jo të tyre, në përputhje me nenin 56 të LPP.  

Në çdo rast ofertuesi ka detyrimin të argumentojë dhe të dokumentojë me prova shkresore sqarimet 

për elementin/elementet e veçanta të ofertës, në përputhje me kërkesat e nenit 56 të LPP. […]”  

 

III.1.3. Nga interpretimi literal i nenit 56 pika 1 të ligjit nr.9643 datë 20.11.2006 “Për Prokurimin 

Publik”, i ndryshuar, Komisioni i Prokurimit Publik konstaton se barra e provës mbi argumentin e 

ofertës anomalisht të ulët i përket operatorit ekonomik, oferta e të cilit është konstatuar e tillë nga 

Komisioni i Vlerësimit të Ofertave. Gjithashtu, K.P.P. gjykon se argumentimi i ofertës anomalisht 

të ulët njëherazi duhet të plotësojë katër kushte kumulative për ti dhënë garanci si edhe bindje 

autoritetit kontraktor. Së pari, operatori ekonomik ankimues duhet të dorëzojë në mënyrë të detajuar 

anën ekonomike të metodës së ndërtimit, procesit të prodhimit ose të shërbimeve të ofruara, 

gjithashtu duhet të paraqesë para autoritetit kontraktor zgjidhjet teknike të ofruara si edhe në raste të 

veçanta dhe/ose ndonjë kusht favorizues të jashtëzakonshëm, që ka ofertuesi për kryerjen e 

punimeve, për furnizimin e mallrave apo të shërbimeve. Gjithashtu është detyrë e operatorëve 

ekonomikë oferta e të cilëve është konstatuar anomalisht e ulët të paraqesin prova shkresore para 

autoritetiti kontraktor në lidhje me origjinalitetin e punëve, mallrave apo të shërbimeve, të 

propozuara nga ofertuesi, si edhe së fundmi duhet të vërtetojë zbatueshmërinë e detyrimeve, që 

lidhen me mbrojtjen në punë dhe kushtet e punës, në vendin ku do të kryhet puna, shërbimi apo ku 

do të sigurohet furnizimi. K.P.P. gjykon se katër kushtet e mësipërme të parashikuara nga LPP, janë 

kushte kumulative të cilat më anë të provave shkresore dhe argumentimeve përkatëse duhen 

plotësuar nga operatorët ekonomikë ankimues, oferta e të cilëve rezulton anomalisht e ulët. 

Referuar nenit 56 pika 2 të LPP-së autoriteti kontraktor i verifikon këto elemente duke u këshilluar 

me ofertuesin dhe në bazë të informacionit të paraqitur. Autoriteti kontraktor mund ta refuzojë 

ofertën, kur edhe pas shqyrtimit të infomacionit të paraqitur nga ofertuesi, nuk bindet se ajo është e 

rregullt në të gjitha elementet e saj. K.P.P gjykon se nga interpretimi i normës së mësipërme lidhet 

drejtpërdrejtë me shmangien e riksut që mund të sjellë një ofertë e cila rezulton anomalisht e ulët. 

K.P.P. gjykon se risku që shfaqet në rast se një ofertë rezulton anomalisht e ulët është në disa 

drejtime ku ndër të tjera si: rreziku për mos kryerjen e shërbimit/punëve në cilësinë e duhur; rreziku 

i tërheqjes së operatorit ekonomik nga lidhja e kontratës dhe kosto që i lindin autoritetit nga mos 

kryerja e shërbimit brenda afateve kohore të parashikuara; humbjet që mund të pësojë në kohë nga 

mos kryerja e shërbimit gjatë periudhës së ri publikimit të procedurës së tenderit në rast të mos 

zbatimit të kontratës nga ana e operatorit ekonomik oferta e të cilit rezulton anomalisht e ulët. 

Gjithashtu, K.P.P. thekson se referuar nenit 1 gërma “b” “Objekti dhe qëllimi” i ligjit nr.9643 datë 

20.11.2006 “Për Prokurimin Publik”, i ndryshuar parashikohet se “Objekt i këtij ligji është 

përcaktimi i rregullave që zbatohen për prokurimet e mallrave, të punëve dhe të shërbimeve nga 

autoritetet kontraktore.të sigurojë mirëpërdorim të fondeve publike dhe të ulë shpenzimet 

procedurale; Mirëpërdorimi i fondeve publike përfshin jo vetëm përzgjedhjen nga autoriteti 

kontraktor të ofertave më të ulëta (si kriter i përzgjedhjes së ofertës fituese referuar “çmimit më të 

ulët”), por gjithashtu shmangien e risqeve dhe dështimin e kontratës që mund të vijnë nga oferta të 

cilësuar si anomalisht të ulëta, referuar formulës së përllogaritjes të parashikuar në ligj. 

 

III.1.4. Komisioni i Prokurimit Publik verifikoi ofertën ekonomike të operatorit ekonomik 

“Albdesign PSP” sh.p.k. dhe nga ky verifikim rezulton se, nga ana e këtij operatori është paraqitur 

oferta ekonomike, plotësuar sipas zërave të kërkuara nga autoriteti kontraktor. Nga llogaritjet e 

kryera nga Komisioni i Prokurimit Publik,  referuar bazës ligjore si më sipër cituar (shiko pika 

III.1.2.), rezulton se oferta e operatorit ekonomik “Albdesign PSP” sh.p.k. është anomalisht e ulët 

dhe sipas informacionit të autoritetit kontraktor, rezulton se edhe Komisioni i Vlerësimit të Ofertave 

e ka konstatuar këtë fakt, dhe ka kërkuar që nga operatori ekonomik të paraqitej argumentimi i 

vlerës të ofruar, me anë sistemit elektronik të prokurimeve. 

  

III.1.5. Nga shqyrtimi i informacionit dhe dokumentacionit të paraqitur nga autoriteti kontraktor 

rezulton se, nga ana e operatorit ekonomik “Albdesign PSP” sh.p.k., me synim 

justifikimin/argumentimin e ofertës anomalisht të ulët është dorëzuar në mënyrë elektronike në SPE 

shkresë me anë të së cilës sqaron ofertën e paraqitur, si dhe ka bashkëlidhur dokumentat, si më 

poshtë vijon: 

 

1. Shkresë argumentuese mbi ofertën e paraqitur. 

2. Certifikatë OHSAS 18001:2007. 

3. Faturë tatimore shitje me blerës “Albdesign PSP” sh.p.k. (blerje bojrash). 

4. Ofertë cmimesh për produktin letër drejtuar “Albdesign PSP” sh.p.k. 

 

III.1.6. Nga verifikimi i bërë nga Komisioni i Prokurimit Publik rezulton se me anë të shkresës 

dërguar autoritetit kontraktor, operatori ekonomik “Albdesign PSP” sh.p.k. ka bërë argumentimet 

përkatëse vetëm mbi koston e dy prej lëndëve bazë për realizimin e produkteve objekt prokurimi. 

Referuar nenit 66 pika 5 të VKM nr.914 datë 29.12.2014 për “Miratimin e rregullave të Prokurimit 

Publik”, i ndryshuar, KPP gjykon se operatori ekonomik “Albdesign PSP” sh.p.k, ka patur 

detyrimin që të kryente analizën e cmimeve për realizimin e cdo produkti përfundimtar objekt 

prokurimi. KPP riktheson se barra e provës mbi argumentin e ofertës anomalisht të ulët i përket 

operatorit ekonomik, i cili duhet të jap analiza sa më të sakta dhe të shoqëruara me dokumenta 

provuese për të bindur se oferta e paraqitur prej tij nuk është e papërgjegjëshme. Bazuar në 

arsyetimin dhe faktet e shtjelluara më lart, Komisioni i Prokurimit Publik gjykon se nga ana e 

operatorit ekonomik “Albdesign PSP” sh.p.k, oferta e të cilit në zbatim të formulës të përcaktuar në 

legjislacion ka dalë anomalisht e ulët, janë paraqitur sqarime të cilat nuk janë të plota, si dhe sipas 

parashikimeve ligjore në fuqi, duke mos krijuar bindjen se kjo ofertë është e rregullt në të gjithë 

elementët e saj me qëllim garantimin e një kontrate të suksesshme, pasi përsëri është e paqartë 

kostoja e prodhimit të cdo zëri objekt prokurimi. Në këto kushte, Komisioni i Prokurimit Publik 

gjykon se nga ana e operatorit ekonomik “Albdesign PSP” sh.p.k nuk është sjellë argumentimi i 

ofertës anomalisht të ulët në përputhje të plotë me nenin 66 pika 5 të VKM nr.914 datë 29.12.2014 

për “Miratimin e rregullave të Prokurimit Publik”, i ndryshuar, ndaj oferta e këtij operatori 

ekonomik duhet skualifikuar nga ana e autoritetit kontraktor. 

 

Sa më sipër, pretendimet e operatorit ekonomik ankimues “Rama Graf” sh.p.k. qëndrojnë. 

 

Për sa më sipër, në mbështetje të nenit 19/1 dhe vijues, të Ligjit Nr. 9643, datë 20.11.2006 “Për 

Prokurimin Publik”, të ndryshuar, nenit 31 të Vendimit të Komisionit të Prokurimit Publik nr. 

596/2018, datë 12.09.2018 “Për miratimin e rregullave “Për Organizimin dhe Funksionimin e 

Komisionit të Prokurimit Publik”, Komisioni i Prokurimit Publik, njëzëri 

 

Vendos: 

 

1. Të pranojë ankesën e operatorit ekonomik “Rama Graf” sh.p.k., për procedurën e prokurimit 

“Kërkesë për propozim – Marrëveshje kuadër”, me objekt ”Botime, printime dhe materiale 

shtypshkrimi për Spitalin Universitar të Traumës”, me nr. REF-24231-05-28-2019, me fond 

limit për njësi 6,705.07 lekë (pa TVSH) dhe vlerë të pritshme të kontratave 4,163,734 lekë 

(pa TVSH), zhvilluar në datën 13.08.2019, nga autoriteti kontraktor, Agjencia e Blerjeve të 

Përqendruara. 

2. Autoriteti kontraktor të anulojë vendimin e KVO-së për kualifikimin e operatorit ekonomik 

“Albdesign PSP” sh.p.k dhe të korrigjojë shkeljet e konstatuara si më sipër, duke e 

skualifikuar këtë operator ekonomik. 

3. Autoriteti kontraktor brenda 10 ditëve të vërë në dijeni Komisionin e Prokurimit Publik për 

zbatimin e vendimit, duke dokumentuar veprimet e kryera. 

4. Ngarkohet zyra e financës të kryejë veprimet për kthimin e tarifës financiare të paguar nga 

operatori ekonomik “Rama Graf” sh.p.k. 

5. Kopje e këtij vendimi i dërgohet për njoftim Agjencisë së Prokurimit Publik. 

Ky vendim hyn në fuqi menjëherë.  

Nr. 1456 protokolli Datë 02.09.2019;      

 

KOMISIONI I PROKURIMIT PUBLIK 

 

Nënkryetar                  Anëtar        Anëtar            Anëtar         

         Enkeleda Bega            Vilma Zhupaj              Lindita Skeja            Merita Zeqaj 

 

 

 

Kryetar 

 Evis Shurdha 

 

 

 

 

 

 


